
siyosiy va etnik-konfessional kontekstdagi insonning kundalik turmush tarziga daxldor voqea 

– hodisalar, jarayonlarni aks ettiradi. Ijtimoiy hayot jamiyatdagi turli ijtimoiy qatlam 

vakillarining turmush tarzi va ularning xatti harakatlarining mushtarak tizimi boʻlib, u turli 

hodisalarga nisbatan ijtimoiy munosabatlar tizimi sifatida yuzaga keladi. Ijtimoiy siyosatning 

subyektlari davlatning qonun chiqaruvchi va ijro etuvchi organlari, ish beruvchilar, kasaba 

uyushmalari va boshqa jamoat birlashmalari hisoblanadi. Ijtimoiy himoya tizimi quyidagi 

tamoyillarga asoslanadi: 

-ijtimoiy adolat va tenglik;  

-ijtimoiy mas’uliyat;  

-ijtimoiy sherikchilik;  

-ijtimoiy kafolatlar. 

Adabiyotlar tahlili va metodologiya 

Ushbu mavzu yuzasidan Abdurahmonov Q. Odilqoriev X, Razzoqov D. Makovelskiy A.O. 

Choʻqay M, A’zamxoʻjayev S. Ishquvatov V, Tolipov F. asarlaridan foydalanilgan. 

Natijalar 

Davlat ijtimoiy siyosatining asosiy mezonlari sifatida aholining turmush darajasi va 

sifatini yaxshilash tashkil etadi. Aholining turmush darajasi odamlarning zarur moddiy va 

ma’naviy ne’matlar bilan ta’minlangani, bandligi, shuningdek, “inson taraqqiyoti – bilimi, 

salomatligi, shaxsiy ehtiyojlarini qondirish imkoniyatlari hamda uning yashash shart-

sharoitlari, uy-joyga egaligi, atrof muhitning ahvoli, iqtisodiy va ijtimoiy ehtiyojlari 

qondirilishini ifodalovchi mezonlar asosida aniqlanadi”[1]. 

Muhokama 

Insonlar ijtimoiy siyosatga davlatda kuchli ijtimoiy imkoniyatlar berilgan sharoitdagina 

erisha oladilar. Ijtimoiy imkoniyat, bu — ijtimoiy zinapoyadagi oʻrinlar, vakolatlar, darajalar, 

lavozimlar, imtiyozlarni taqsimlash qobiliyatini anglatadi. Albatta, bu taqsimotda iqtisodiy 

imkoniyatlar paradigmasining ta’siri bor. Masalan, daromad yoki boylik iqtisodiy imkoniyatlar 

boʻlishiga qaramay, ijtimoiy maqomni (status) ham tavsiflaydi. Biroq ijtimoiy imkoniyatlar 

amal, obroʻ -e’tibor, ma’lumot, tibbiy xizmat, ijtimoiy ta’minot kabi koʻrsatkichlarni ham oʻz 

ichiga oladi. Jamoatchilik fikri hokimiyati (ijtimoiy hokimiyat) demokratik siyosiy tizimda katta 

rol oʻynaydi. Shuning uchun hozirgi zamon rivojlangan davlatlari kuchli ijtimoiy imkoniyatlarga 

egadirlar. Ular bunday imkoniyatlar yordamida aholi keng qatlamlarining ijtimoiy ahvolini 

yaxshilashga sezilarli ta’sir koʻrsata oladilar[2]. 

Ijtimoiy siyosatning nazariy jihatlari haqida soʻz yuritganda, unda shaxs, davlat va 

jamiyatning oʻzaro dialektik aloqadorligi muhim rol oʻynaydi. Shu bois, ijtimoiy hayotni tartibga 

solish va uni yanada takomillashtirishda shartli ravishda quyidagi uchta jihatni e’tiborga olish 

muhim ahamiyat kasb etadi. Ular quyidagilardir:  

1. Shaxsning ijtimoiy rivojlanishi (mikro darajada); 

2. Davlatning ijtimoiy rivojlanishi (makrodaraja); 

3. Korxonalar, tashkilotlar va tijorat kompaniyalarining ijtimoiy rivojlanishi (mezo-

daraja). Shaxsning ijtimoiy rivojlanishi (mikro darajada), bu inson oʻzligini anglashi, oʻzini oʻzi 

boshqara olishi, uning shaxsiy koʻnikma va paradigmalari asosida shakllanadi, Ya’ni, uning 

bilimi va axloqiy koʻnikmalarini oʻlchash uchun ijtimoiy muhitning oʻrni katta, shu asosdan u 

ma’lum ijtimoiy birliklar, oil, mahalla, atrofdagilar ta’siri ostida yuzaga keladi.  

Toʻgʻri, shaxsning ijtimoiy rivojlanishi avvalambor insonning oʻziga bogʻliq boʻlsada, 

ijtimoiy soʻzining ma’no va mazmunidan kelib chiqib, tahlil etilsa, uning rivojlanishida jamoa 

katta rol oʻynaydi. Ya’ni, shaxsning ijtimoiy koʻnikmalaridan tashqari uning barcha shaxsiy 

qobiliyatlarini, funksional vazifa va bilimlarini, mavjud boʻlgan ma’lumotlar miqdorini 

atrofdagilar qiziqishlari bilan uygʻunlashtirish kerak boʻladi.  

Davlat darajasida jamiyatning ijtimoiy rivojlanishi oʻz-oʻzidan ayonki, uning barcha 

a’zolarining sa’y-harakatlari bilan vujudga keladi, ya’ni bunda insonlar oʻrtasidagi oʻzaro 

prorgressiv muloqotlar tizimi shakllanadi. Har bir mintaqada oʻziga xos oʻxshash ijtimoiy resurs 

shakllanadi va keyin butun mamlakat boʻylab birlashadi. Davlat miqyosida jamiyat rivojini 

ta’minlash uchun barcha ijtimoiy subyektlar (ijtimoiy fondlar, uyushmalar, mahalla va 

boshqalar) bir maslak sari yakdil qadam tashlashi, ular ish faoliyati muvofiq boʻlishi muhim. 

Yoki ma’lum bir hududda xoʻjalik yurituvchi subyektlarning iqtisodiy faoliyatini yaxshilash ham 

zarur. Soʻngra har bir ijtimoiy subyektning ish natijalariga koʻra jamiyat ijtimoiy fundamenti 

shakllanadi. Toʻplangan tajribalar pirovardida jamiyatning ijtimoiy rivojlanish darajasini 

belgilaydi. 

Endi Sharq xalqlarida ijtimoiy masalalarga oid qarashlarga e’tibor qaratsak. Masalan, 

xalq turmush tarzi bilan bogʻliq oila va jamiyat hayotining turli masalalari sharq xalqlari tarixi 

hamda madaniyatining qadimgi merosi zardushtiylikka oid adabiyotlarda oʻz ifodasini topgan. 

Ularda oʻsha davrning axloqiy, falsafiy va ijtimoiy gʻoyalarini aks ettiruvchi zardushtiylar 

turmush tarzi, kishilar oʻrtasidagi oʻzaro munosabatlarga oid fikrlar oʻsha davrda va undan 

soʻng jamiyatdagi ijtimoiy-falsafiy qarashlarning takomillashishi uchun asosiy manba boʻlib 

xizmat qilgan[3]. 

XV asrda yashagan diniy ulamo Xoʻja Axror Valiyning “Manoqibi Xoja Ahror” asarida 

keltirilishicha, Umar Shayx Mirzo Toshkent aholisiga soliq solganida 250.000 dinor miqdordagi 

bir yillik soliqni uning oʻzi toʻlab yuborganligi ma’lum. Ma’lum muddat oʻtgach, yana 70.000 

dinorni ham oʻzi toʻlagan. Ushbu saxovatli ishni Xoja Ahror xalq oldida obroʻ e’tibor qozonish 

uchun emas, balki oʻsha murakkab vaziyatlarda xalq gardaniga tushgan ogʻir yukni 

yengillashtirish uchun qilgan[4]. 

XIX asr ikkinchi yarmi - XX asr boshlarida Turkiston jadidlari hayotida jamiyatda erkinlik 

oʻrnatish, adolatli jamiyat qurish borasidagi qarashlarda koʻproq ma’rifatparvarlik, ma’naviy 

hamda ijtimoiy-siyosiy yondashuvlar bevosita jamiyatda adolatli davlat qurilishining asoslarini 

rivojlanishiga xizmat qiladigan nazariy omillar sifatida shakllanganligini e’tirof etadilar. 

Albatta, ular toʻla ijtimoiy tenglikka asoslangan, demokratik jamiyat qurish asoslaridan 

birmuncha uzoqda boʻlganlar. Ammo Turkistonda mustamlakachilik siyosatiga qarshi kurash 

va uning ijtimoiy, ijtimoiy-siyosiy asoslarini yorituvchi manbalar Choʻlpon, Munavvarqori 

Abdurashidxon gʻoʻli, Behbudiy, Fitrat, Abdulla Avloniy, Huvaydo va boshqa jadidlar asarlarida 

oʻz ifodasini topgan[5]. Vaholanki, Turkiston Muxtoriyatining tashkil topishi, uning siyosiy 

faoliyati, soʻngra inqirozi masalalari oʻlkada nafaqat siyosiy tuzumni oʻzgarishiga, balki uzoq 

yillar mobaynida shakllangan an’anaviy sharq jamiyatiga xos ijtimoiy munosabatlar tizimi va 

boshqaruviga ham ta’sir etmasdan qolmadi[6]. 

Shuningdek, yaqin tariximizga murojaat qilsak, 1941-1945 yillardagi ikkinchi jahon 

urushining ogʻir damlarida oʻzbek xalqi front hududlaridan Oʻzbekistonga koʻchirib keltirilgan 

xalqlarga nisbatan haqiqiy bagʻrikenglikni namoyon etgan. Jumladan, Rossiya, Ukraina, 

Belorussiya, Polsha kabi davlatlardagi front oldi viloyatlaridan Oʻzbekistonga koʻchirib 

keltirilgan aholiga haqiqiy insonparvarlik koʻrsatilgan. Masalan, urush yillarida Oʻzbekistonga 

1 mln.dan ortiq kishi koʻchirib keltirilgan boʻlsa, shulardan 240 000 dan koʻprogʻi bolalar edi[7]. 

Shunday ogʻir damlarda ularga ijtimoiy yordamlar koʻrsatilib, evakuatsiya qilinganlar 

mahalliy oilalarga, bolalar uylariga, maxsus maktablarga joylashtiriladi. Xalq boshidan 

kechirgan ogʻir Stalin qatagʻonlari yillari va ikkinchi jahon urushi yillari koʻplab qiyinchiliklarni 

koʻrgan koreyslar, nemislar, turklar, polyaklar, ruslar, greklar, yahudiylar, qirim-tatar va 

boshqa millat vakillari Oʻzbekistonga koʻchirilgan boʻlib, ular uchun Oʻzbekiston ikkinchi 

Vatanga aylandi. Chunki ular shu yerda yashab qoldilar, shu yerda tarbiya topib, kamolga 

yetdilar.  

Davlatimiz milliy mustaqillikni qoʻlga kiritgandan soʻng barcha sohalarda boʻlgani kabi 

ijtimoiy sohada ham ulkan islohotlar boshlandi. Jamiyat va davlatning alohida e’tiboriga muhtoj 

qatlam vakillariga doimiy gʻamxoʻrlik koʻrsatilib, qoʻllab-quvvatlanmoqda. Masalan, ijtimoiy 

siyosatning rivojlanish tendensiyasiga muvofiq, agar 1990 yil respublikada xarajatlarning 31 

foizi ijtimoiy sohalarni moliyalashtirishga yoʻnaltirilgan boʻlsa, bugungi kunga kelib ushbu 

koʻrsatkich 60 foizni tashkil etadi. Uning asosiy qismi ta’lim, sogʻliqni saqlash va ijtimoiy 

ta’minot sohalariga yoʻnaltiriladi. Ijtimoiy yoʻnalishlarda olib borilgan izchil islohotlar 

natijasida mamlakatimizda aholi yalpi daromadlari 12,2 barobar oshdi. Aholining oʻrtacha umr 

koʻrish darajasi 67 yoshdan 73,2 yoshga yetdi. Oʻzbekiston ushbu koʻrsatkich boʻyicha 

dunyoning rivojlangan davlatlari darajasiga yaqinlashdi[8]. 

2021 yilgacha boʻlgan davrda respublikada kambagʻallikni kamaytirishga qaratilgan 

chora-tadbirlar natijasida aholi jon boshiga real jami daromad 43,9 foizga, oʻrtacha hisoblangan 

nominal oylik ish haqi 79,7 foizga yoki 2016 yildagi 1293,8 ming soʻmdan 2019 yilda 2324,5 

ming soʻmga oshdi. Jahon bankining “Oʻzbekiston fuqarolarini tinglab” loyihasi doirasida, uy 

xoʻjaliklari orasida oʻtkazilgan soʻrovnoma natijalariga koʻra, 2020 yilning yanvar-mart oylari 

uchun oʻrtacha kambagʻal xonadonning oylik daromadi taxminan 1,5 million soʻmni tashkil etib, 

taqqoslama narxlarda bu koʻrsatkich oʻtgan yilning mos davriga nisbatan 12 foizga oshgan[9]. 

Mazkur islohotlardan koʻzlangan asosiy maqsad xalq manfaati, yurt tinchligi va vatan 

taraqqiyoti deyishimiz mumkin. Ularning tak zamirida esa ijtimoiy davlatchilikni rivojlantirish 

va takomillashtirish yotadi. Ijtimoiy davlat, avvalo, ishsizlikdan himoyalanish, kafolatlangan 

sifatli ta’lim, malakali tibbiy yordam, barcha uchun teng imkoniyatlar, oilalar, bolalar, ayollar, 

qariyalar, nogironligi bor shaxslarni har tomonlama qoʻllab-quvvatlash kabi koʻplab vazifalarni 

oʻz zimmasiga oladi. Shuning bilan birga, yashash uchun zarur resurslar – ichimlik suvi, tabiiy 

gaz, elektr energiyasi, transport va boshqa qulayliklar bilan ta’minlanish, majburiy mehnatga 

taqiq qoʻyish ham ijtimoiy davlatda muhim ahamiyat kasb etadi. Oʻzbekiston Respublikasi 

Prezidenti Sh.Mirziyoyev ta’kidlaganidek: “...ijtimoiy davlatda hech kim e’tibordan chetda 

qolmaydi, oʻz muammolari bilan yolgʻiz tashlab qoʻyilmaydi”[10]. 

Xulosa 

Keltirilgan misollar tarixda ham oʻzbek xalqida odamlarga ijtimoiy koʻmak berish, ularga 

yordamlar koʻrsatish an’anasi mavjud boʻlganligini tasdiqlaydi. Ya’ni, tarixda ham saxovatli 

insonlar doimo xalq dardini koʻzlab ish yuritganligiga guvoh boʻlish mumkin. Bu esa tarixdan 

zarur xulosalar chiqarib, kelajakda aholini ijtimoiy himoya qilish mexanizmlarini yanada 

mustahkamlashni, uning maqsadli yoʻnalishlarini belgilab olishni nazarda tutadi. Markaziy 

Osiyoda joylashgan Oʻzbekistonda bugungi kunda tarixiy an’analarga asoslangan holda, gʻarb 

mamlakatlaridan farqli ravishda aholini ijtimoiy himoya qilish prinsipiga amal qilinadi. Ya’ni 

aholini ijtimoiy himoya qilish tizimi davlat ichiki siyosatining ustuvor yoʻnalishi sanaladi. 

